
重用韻答嚴上人〈（二首）〉

作者：劉基　元末明初

本作品收錄於《列朝詩集/甲前03》和《劉基集/16卷》

坐見風霜百草疏，卻憐光景漸消除。

萍蓬飄蕩三年客，松菊荒涼五畝居。

陋巷蒼苔封蟻垤，空庭黃葉帶蟲書。

江楓恰似知人意，強學芳菲二月初。

江水東流西日微，閑身不繫獨何依。

塵埃爽颯枯蓬鬢，霜露淒涼破衲衣。

百粵雨餘山翠合，三韓雲凈海青飛。

滄溟自古通天漢，夢繞黃姑織女機。

此作品在全世界都属于公有领域，因为作者逝世已经超过100年，且作品于1931年1月1日

之前出版。

